
Begitu juga, institusi Islam seperti Tabung Haji, Jakim, di samping insitusi wakaf
dan zakat akan diperlekeh dan dicabar.

KUALA LUMPUR: Datuk Seri Najib Razak hari ini memberi amaran semua institusi yang
ditubuhkan untuk membantu Bumiputera dan mewakili Islam akan lenyap sekiranya
DAP berkuasa.

Berucap merasmikan Perhimpunan Agung Umno hari inni, presiden Umno itu
menyifatkan DAP sebuah parti sekular memperjuangkan “liberalisme melampau”.

“Pada ketetapan takdir ini kelaklah, sekiranya negara ini jatuh ke tangan DAP yang
memperjuangkan liberalisme melampau dan fahaman sekular berbahaya pastinya, hak
dan keistimewaan yang diperjuang serta dipertahankan oleh Umno selama ini.

“Termasuk institusi-institusi Bumiputera antaranya Mara, Felda, Risda, Felcra dan
Teraju akan pupus dan lenyap,” kata Najib.

Najib juga berkata institusi pengajian tinggi yang dikhususkan untuk orang Melayu dan
Bumiputera seperi Universiti Teknologi Mara (UiTM) tidak lagi mampu mengekalkan
falsafah penubuhannya.

“Natijah buruk dan mimpi ngeri yang bakal tiba serta melanda hidup serta nasib
mereka, saya yakin, nescaya orang-orang Melayu juga Bumiputera berasa takut dan
bimbang.

“Lalu akan berpaut seteguh-teguhnya kepada Umno, sebagai satu-satunya parti yang
mampu membela nasib anak cucu keturunan dan memperjuangkan masa depan
mereka,” katanya.

Tidak berakhir di situ, syiar Islam juga akan dibelakangi, kata Najib.

“Jika dikaji Perlembagaan parti DAP, tiada langsung menyebut Islam sebagai agama
persekutuan, tidak dinyatakan untuk menjunjung institusi raja-raja Melayu dan tidak
tertulis satu ayat, tentang usaha untuk melindungi hak dan keistimewaan orang-orang
Melayu serta Bumiputera.

“Institusi-institusi berkaitan Melayu Islam seperti Lembaga Tabung Haji, Jakim, Jawhar
(Jabatan Wakaf), Lembaga Zakat negeri-negeri akan diperlekeh dan dicabar
kewujudannya,” katanya.

